“У Васілевічах сонечных дзён болей, чым у адэсе”

СЦЯПАН Лаўшук

“Кожны сцвердзіў свае Ушачы” – некалі сцвердзіў народны паэт Рыгор Барадулін. Маленькая Радзіма аўтарытэтнага вучонага, грунтоўнага літаратуразнаўцы, крытыка, тэатразнаўцы, доктара філалагічных навук, члена-карэспандэнта НАН Сцяпана Сцяпанавіча Лаўшука не менш слынная і славутая, і да таго ж мае ўласных летапісцаў. Мястэчка Васілевічы, а менавіта там і нарадзіўся будучы вучоны 28.07.1944, што ляжыць на чыгунцы Гомель-Калінкавічы, крыху ўбаку ад магістралі Гомель-Брэст, і сталася цэнтрам сусвету як для маленькага Сцяпанкі, так і ўмудронага жыццёвым досведам Сцяпана Сцяпанавіча. 

З усіх вандровак ён імкнецца да гэтай зямлі, дзе пахаваны самыя дарагія на свеце людзі, дзе ўсё так проста і знаёма. Пра свае Васілевічы ён можа гаварыць бясконца. І пры гэтым не баючыся, што паўторыцца, пойдзе ўслед за сваім славутым земляком, народным пісьменнікам, акадэмікам Іванам Якаўлевічам Навуменкам, які так адметна ўсхваліў роднае мястэчка ў сваіх шырока вядомых раманах і шчымлівых навелах пра хлопцаў-равеснікаў. Ды і цяпер нешта хлапечае мільгае ў позірку Сцяпана Сцяпанавіча, калі ён даказвае, што сонечных дзён у Васілевічах столькі, колькі ў Адэсе. А калі нехта далікатна пацікавіцца, хто іх лічыў, давядзе, што першая на Беларусі абсерваторыя была якраз у Васілевічах. Сам Сцяпан Лаўшук падобны на герояў Івана Навуменкі, такі ж непапраўны рамантык, невыпадкова пасля вучобы (скончыў СШ №2 г.Васілевічы) адразу паехаў аж на Урал, як сцвярджае сам, за туманом и за запахом тайги. Праўда, хутка адтуль вярнуўся і стаў на звыклы шлях будучага вучонага-літаратуразнаўцы – паступіў на філалагічны факультэт БДУ. Вучыўся ў галоўнай навучальнай установе Беларусі з 1962 па 1967 год. Пасля заканчэння універсітэта не шукаў мажлівасці “зачапіцца” за сталіцу, паехаў па размеркаванні ў не такі ўжо далёкі ад Васілевічаў (калі дабірацца па роднай чыгунцы) Лунінецкі раён Брэсцкай вобласці. Там працаваў настаўнікам роднай мовы і літаратуры, намеснікам дырэктара Дзятлавіцкай і Лахвенскай сярэдніх школ (1967-1968), загадваў аддзелам у Лунінецкім райкоме камсамола, быў дырэктарам Бродніцкай НСШ. Маладога педагога чакала імклівая кар’ера на ніве народнай асветы, але лаўры Лабановіча ўжо не былі для яго актуальнымі.

З 1970 Сцяпан Сцяпанавіч у Мінску, у Інстытуце літаратуры імя Янкі Купалы НАН. Скончыў аспірантуру, працаваў малодшым (1973), старэйшым (1975) навуковым супрацоўнікам, загадчыкам аддзела, намеснікам дырэктара Інстытута літаратуры. Абараніў кандыдацкую (1974), доктарскую (1997) дысертацыі, член-карэспандэнт НАН (2004).

Друкуецца звыш 40 гадоў, першая публікацыя “Зарастаюць асакою” з’явілася ў “Гомельскай праўдзе” ў 1962 годзе. Былі і яшчэ выступленні ў рэспубліканскай перыёдыцы, але па-сапраўднаму пачаў друкавацца недзе праз дзесяцігоддзе, калі пачаў надзвычай актыўна выступаць у перыядычным друку з артыкуламі і рэцэнзіямі па пытаннях сучаснай драматургіі і тэатра. І тут яшчэ сустракаемся з парадаксальнасцю натуры Лаўшука-даследчыка. Усіх здзіўляе ягоная манагамная (не знойдзем іншага слова) улюбёнасць і вернасць адзінай абранніцы – драматургіі. 

Несумненна, што творчы талент і настойлівасць, адданасць адзінай справе і прыняслі свой плён. А зроблена даволі многа. Перш за ўсё, сістэматызаваны, даследаваны і выдадзены лепшыя ўзоры беларускай дакастрычніцкай драматургіі. У аднайменнай анталогіі Сцяпан Сцяпанавіч выбраў, падрыхтаваў тэксты, суправадзіўшы іх каментарыямі, найбольш значных п’ес нацыянальных аўтараў розных перыядаў і эстэтычных арыентацый, тым смым вярнуўшы ім новае жыццё, уключыўшы ў літаратурна-мастацкі працэс. Менавіта Лаўшуку С.С. належыць прыярытэт друкавання “Доктара па прымусу” М.Цяцерскага, а таксама поўнага варыянта “Камедыі” К.Марашэўскага. Выставіўшы ў ранжыры беларускі вадэвіль, камедыю, даследчык здолеў упершыню даказаць, што нацыянальная тэатральная традыцыя ніколі не перарывалася, што якраз у глыбіні стагоддзяў і схаваны вытокі поспеху сучаснай камедыі і драмы. Якраз Лаўшук С.С. сцвердзіў выключную значнасць “Раскіданага гнязда” Я.Купалы для станаўлення айчыннай драматургіі, здолеў ён па-свойму прачытаць спадчыну Я.Коласа, якую мы ўсё ж такі не   даацэньвалі. Сапраўдны подзвіг быў у вяртанні славутага імені У.Галубка, том драматургіі, паэзіі, прозы, публіцыстыкі якога стаў сапраўднай з’явай у культурным жыцці народа. Сцяпан Лаўшук падрыхтаваў да друку і выдаў шэраг твораў К.Крапівы (у тым ліку і фотаальбом), зборнікі навуковых артыкулаў, шэраг збораў п’ес сучасных аўтараў. З асаблівай любоўю ён працаваў над складаннем збору твораў народнага пісьменніка Андрэя Макаёнка ў пяці тамах (1987-90). Ды і сам славуты зямляк незадоўга да смерці прасіў аб гэтым. Шмат сіл паклаў Сцяпан Лаўшук на ўшанаванне памяці А.Макаёнка. Добра ведаючы родных і блізкіх, ён часта бываў на маленькай радзіме драматурга, у Журавічах, клапаціўся пра помнік на магіле ў Мінску.

Сцяпан Сцяпанавіч цяпер – аўтарытэт у даследаванні тэорыі і гісторыі беларускай драматургіі. Пачаўшы з вывучэння паасобных твораў айчыннай драматургіі, ён перайшоў да больш агульных праблем, што дазволіла яму стварыць пашыраны, глыбока   тэарэтычны аспект даследавання беларускай драматургіі ХХ стагоддзя. Так, у кнізе “Сучасная беларуская драматургія” (Мн., 1977) ён упершыню звяртаецца да тэорыі драмы, якая практычна адсутнічала ў нашай навуцы аб літаратуры. І пачынае з важнейшай праблемы драматургіі – драматычнага канфлікту, імкнецца пазбегнуць (хаця гэта не заўсёды ўдаецца) сацыялагізацыі аналізу, у цэнтры ягонай ўвагі заўсёды застаецца феномен эстэтычнага выяўлення жыццёвых канфліктаў і асэнсаванне спецыфікі драматургічнага ўвасаблення індывідуальных характараў, спалучаючы у адзінае цэлае праблемы і агульна-крытычны разгляд матэрыялу. 

Затым аўтар звярнуўся да вытокаў драматургіі пачатку мінулага стагоддзя (кніга “Станаўленне беларускай савецкай драматургіі (20-я – пач. 30-х гг). Мн., 1984). І тут даследчык застаўся верным сабе. Як заўсёды, даследаванне праводзіцца на вялікім фактычным матэрыяле, поруч з вядомымі імёнамі і творамі. Лаўшук С.С. звяртаецца да тых п’ес, якія былі папулярныя ў свой час, але цяпер сталі гістарычнай згадкай. Якраз уключэнне ў шырокі кантэкст новых фактаў, аналіз малавядомых твораў дапамагае аўтару прасачыць, як сувязь з папярэднім этапам развіцця айчыннай драматургіі, так і прадвызначыць шляхі далейшай эвалюцыі. Вельмі станоўчай якасцю манаграфіі стаўся разгляд станаўлення айчыннага тэатра. Гэта якраз разам і дапамагло аўтару сцвердзіць, што перыяд 20-х – пачатку 30-х гадоў быў для айчыннай драматургіі адметным этапам, што нават за такі кароткі перыяд пісьменнікі змаглі стварыць арыгінальны рэпертуар для нацыянальнага характара, і тым самым перадаць творчую эстафету наступнаму часу.

Пра апошняе вельмі добра сказана ў манаграфіі “Кандрат Крапіва і беларуская драматургія” (1986, перавыданне 2003), якая паказвала шлях славутага сатырыка ад байкі да камедыі, як драматургіі пашанцавала, што да яе далучыўся пісьменнік такога яркага творчага тэмпераменту, які быў надзелены арганічным, прыроджаным драматургічным талентам. Сцяпан Сцяпанавіч вельмі добра паказвае ўмовы, у якіх адбылося станаўленне Крапівы-драматурга, як неабходнасць новага рэпертуару для тэатраў патрабавала з’яўлення новых драматургаў і новых п’ес. Па сутнасці, даследчык праз аналіз канкрэтных твораў здолеў вызначыць асноўныя тэндэнцыі развіцця нацыянальнай драматургіі, прычым як у храналагічным, так і ў жанрава-стылёвым плане. Усё гэта і дазволіла яму ў цэлым паказаць на выключна багатым фактычным матэрыяле станаўленне ўсёй беларускай драматургіі на працягу ўсяго ХХ стагоддзя. Ці не таму вельмі многія высновы аўтара ўвайшлі ў трохтомную “Гісторыю беларускага тэатра”, суаўтарам якой па праву і з’яўляецца Сцяпан Сцяпанавіч. 

Шмат увагі  ўдзяляе Лаўшук С.С. прапагандзе драматургіі і тэатра. Ён аб’ездзіў усе гарады абласныя і раённыя, дзе ёсць тэатры, займаўся праблемамі сацыялагізаванага даследавання тэатралаў, надрукаваў шэраг брашур, дзе распавёў пра выдатных драматургаў і лепшыя спектаклі па іх творах. У манаграфіі “На драматургічных скрыжаваннях” паказаў грамадска-эстэтычную місію беларускай драматургіі і тэатра ў гісторыка-сацыялагічным аспекце. Рэгулярна выступае ў перыядычным друку з артыкуламі і рэцэнзіямі па пытаннях драматургіі і тэатра.

Лепшыя вынікі даследаванняў Лаўшука С.С. увайшлі як самастойныя раздзелы ў “Историю белорусской советской литературы” і “Гісторыю беларускай савецкай літаратуры” (Ч.1-2), якія былі вельмі высока ацэнены грамадскасцю. Цяпер ён не толькі аўтар, але і адзін з галоўных рэдактараў новай Гісторыі беларускай літаратуры ХХ стагоддзя ў чатырох тамах.

Нельга не сказаць пра арганізатарскія здольнасці Лаўшука С.С. Шмат гадоў ён працуе над каардынацыяй даследаванняў Акадэміі і рэгіянальных вну, чытаў спецкурсы і лекцыі ў Гомельскім дзяржаўным універсітэце імя Ф.Скарыны, кіраваў дыпломнымі работамі студэнтаў. Для ГДУ імя Ф.Скарыны падрыхтаваў трох кандыдатаў навук. А ўсяго ў яго каля дзесяці абароненых вучняў, якія складаюць адметную школу даследчыкаў драматургіі.

